
75

De fæti atri in Italia s’ëan provæ

A sollevâla dä so languidessa

E da-ô so sopimento caxonæ

Da quelle divixioîn che son ne-a stessa,

Coll'idea da politica Unitæ.

Senza da quæ a n’aviä che debolessa,

E idea coscì sûblime e interessante

Ghe l’inspirava Macciavello e Dante.


76

Atri han çercôu de mantegnî in lô viva

L’idea d’un’assolûta Indipendensa

Rompindo ô giogo ferreo chi a tegniva

Bassa e sûggetta a ûn’estera potensa:

Un Giovanni da Procida ô pûniva

Pe questo di Franseixi l’insolensa,

E dä Lega lombarda e da Françesco

Ferruccio s’ûmiliava ô feo Tedesco.


77

Atri ne-i italien l’idea e ô gûsto

Han çercôu d’inspirâ da Libertæ,

Da so raxon ûsando e do so giûsto

Drito da tanto tempo concûlcæ

Con abbatte ô dominio assûrdo e ingiûsto

Do triregno, e abimâ da nobiltæ

L’orgolio, i privilegi e l’insolensa,

E di so tirannetti a prepotensa.


78

Questo ô façeivan in diversi tempi

E in varii lêughi de l’Italia stessa

Con slansi eroici e lûminosi exempi

Ommi pin de coraggio e de fortessa,

Benchè tanti de lô foisan, comm’empi,

E non liberatoî da patria oppressa,

Crudeliscimamente fæti moî

O bandii da-i so maeximi oppressoî.

